
Baucau, July 12, 2021 – Ohin, Sua Exélensia Primeiru Ministru Taur Matan Ruak no 
Embaixadór EUA Kevin Blackstone partisipa iha serimónia lansamentu primeira-pedra iha 
Munisípiu Baucau hodi marka ofisialmente inísiu husi reabilitasaun konjunta Aeródromu 
Baucau. 
 
Serimónia primeira-pedra ne’e halao hafoin semana rua asinatura Memorandu Entendimentu rua 
entre Governu Timor-Leste no Governu Estadus Unidus iha loron 28 Juñu liu ba hodi ofisializa 
kompromisu konjuntu ba reabilitasaun parte balun husi Aeródromu Baucau no hamutuk halo 
diskusaun ho boa fé ba posibilidade apoiu setor aviasaun sivil iha Timor-Leste.    
  
Projetu reabilitasaun ne’e finansia husi Ministériu Defeza EUA ho objetivu atu hadi’ak 
kapasidade F-FDTL nian iha área seguransa, apoiu umanitária no resposta ba dezastres naturais.  
 
Iha inísiu fulan Outobru tinan ne’e, ekipa konjunta enjeñaria husi F-FDTL no militár EUA sei 
halao reabilitasaun eskala ki’ik iha Aeródromu Baucau inklui hadi’a lutu perímetru no 
konstrusaun armazen ba ekipamentu ne’ebé F-FDTL sei utiliza ba operasaun no manutensaun ba 
ninia komponente aéreu.   
 
Embaixadór Blackstone subliña importánsia husi serimónia primeira-pedra ne’e no relasaun 
di’ak iha kooperasaun seguransa no ekonomia entre nasaun rua.  
 
“Serimónia primeira-pedra ohin, reprezenta Estadus Unidus nia kompromisu forte hodi apoia 
povu no Governu Timor-Leste hodi promove ninia dezenvolvimentu seguransa no ekonomia,” 
Embaixadór EUA Kevin Blackstone hateten. “Reabilitasaun konjunta Aeródromu Baucau sei fó 
impaktu signifikativu ba F-FDTL nia kapasidade hodi kontrola Timor-Leste nia territóriu 
marítimu, responde ba dezastre naturál, no iha poténsia bo’ot tebes atu haluan oportunidade 
ekonómika iha Timor-Leste. Ami orgullu halo parseria ho Governu liuhusi projetu importante 
ne’e no espera atu iha kolobarasaun seluk tan.” 
 
Exelénsia Primeiru Ministru Taur Matan Ruak no Embaixadór Blackstone, Xefe Estadu Maiór 
Jenerál Tenente-Jenerál Lere Anan Timur no distintu konvidadu sira seluk partisipa iha eventu 
ne’e.  
 
 


